
vidura uvāca
yē tvayābhihitā brahman sutāḥ prācīnabarhiṣaḥ Á
tē rudragītēna hariṃ siddhimāpuḥ pratōṣya kām Á Á 1 Á Á

kiṃ bārhaspatyēha paratra vātha
kaivalyanāthapriyapārśvavartinaḥ Á

āsādya dēvaṃ giriśaṃ yadṛcchayā
prāpuḥ paraṃ nūnamatha pracētasaḥ Á Á 2 Á Á

maitrēya uvāca
pracētasō’ntarudadhau piturādēśakāriṇaḥ Á
japayajñēna tapasā purañjanamatōṣayan Á Á 3 Á Á

daśavarṣasahasrāntē puruṣastu sanātanaḥ Á
tēṣāmāvirabhūtkṛcchraṃ śāntēna śamayan rucā Á Á 4 Á Á

suparṇaskandhamārūḍhō mēruśṛṅgamivāmbudaḥ Á
pītavāsā maṇigrīvaḥ kurvan vitimirā diśaḥ Á Á 5 Á Á

kāśiṣṇunā kanakavarṇavibhūṣaṇēna
bhrājatkapōlavadanō vilasatkirīṭaḥ Á

aṣṭāyudhairanucarairmunibhiḥ surēndrai -
rāsēvitō garuḍakinnaragītakīrtiḥ Á Á 6 Á Á

pīnāyatāṣṭabhujamaṇḍalamadhyalakṣmyā
spardhacchriyā parivṛtō vanamālayā’’dyaḥ Á

barhiṣmataḥ puruṣa āha sutān prapannān
parjanyanādarutayā saghṛṇāvalōkaḥ Á Á 7 Á Á

śrībhagavānuvāca
varaṃ vṛṇīdhvaṃ bhadraṃ vō yūyaṃ mē nṛpanandanāḥ Á
sauhārdēnāpṛthagdharmāstuṣṭō’haṃ sauhṛdēna vaḥ Á Á 8 Á Á

yō’nusmarati sandhyāyāṃ yuṣmānanudinaṃ naraḥ Á
tasya bhrātṛṣvātmasāmyaṃ tathā bhūtēṣu sauhṛdam Á Á 9 Á Á

yē tu māṃ rudragītēna sāyaṃ prātaḥ samāhitāḥ Á
stuvantyahaṃ kāmavarāndāsyē prajñāṃ ca śōbhanām Á Á 10 Á Á

yadyūyaṃ piturādēśamagrahīṣṭa mudānvitāḥ Á
athō va uśatī kīrtirlōkānanu bhaviṣyati Á Á 11 Á Á

bhavitā viśrutaḥ putrō’navamō brahmaṇō guṇaiḥ Á
ya ētāmātmavīryēṇa trilōkīṃ pūrayiṣyati Á Á 12 Á Á

kaṇḍōḥ pramlōcayā labdhā kanyā kamalalōcanā Á
tāṃ cāpaviddhāṃ jagṛhurbhūruhā nṛpanandanāḥ Á Á 13 Á Á

kṣutkṣāmāyā mukhē rājā sōmaḥ pīyūṣavarṣiṇīm Á
dēśinīṃ rōdamānāyā nidadhē sa dayānvitaḥ Á Á 14 Á Á

prajāvisarga ādiṣṭāḥ pitrā māmanuvartatā Á
tatra kanyāṃ varārōhāṃ tāmudvahata māciram Á Á 15 Á Á

apṛthagdharmaśīlānāṃ sarvēṣāṃ vaḥ sumadhyamā Á
apṛthagdharmaśīlēyaṃ bhūyātpatnyarpitāśayā Á Á 16 Á Á

divyavarṣasahasrāṇāṃ
sahasramahataujasaḥ Á

bhaumān bhōkṣyatha bhōgān vai
divyāṃścānugrahānmama Á Á 17 Á Á

atha mayyanapāyinyā bhaktyā pakvaguṇāśayāḥ Á
upayāsyatha maddhāma nirvidya nirayādataḥ Á Á 18 Á Á

gṛhēṣvāviśatāṃ cāpi puṃsāṃ kuśalakarmaṇām Á
madvārtāyātayāmānāṃ na bandhāya gṛhā matāḥ Á Á 19 Á Á

navyavaddhṛdayē yajjñō brahmaitadbrahmavādibhiḥ Á
na muhyanti na śōcanti na hṛṣyanti yatō gatāḥ Á Á 20 Á Á

maitrēya uvāca
ēvaṃ bruvāṇaṃ puruṣārthabhājanaṃ

janārdanaṃ prāñjalayaḥ pracētasaḥ Á
taddarśanadhvastatamōrajōmalā

girāgṛṇan gadgadayā suhṛttamam Á Á 21 Á Á

pracētasa ūcuḥ
namō namaḥ klēśavināśanāya

nirūpitōdāraguṇāhvayāya Á

manōvacōvēgapurōjavāya
sarvākṣamārgairagatādhvanē namaḥ Á Á 22 Á Á

śuddhāya śāntāya namaḥ svaniṣṭhayā
manasyapārthaṃ vilasaddvayāya Á

namō jagatsthānalayōdayēṣu
gṛhītamāyāguṇavigrahāya Á Á 23 Á Á

namō viśuddhasattvāya harayē harimēdhasē Á
vāsudēvāya kṛṣṇāya prabhavē sarvasātvatām Á Á 24 Á Á

namaḥ kamalanābhāya namaḥ kamalamālinē Á
namaḥ kamalapādāya namastē kamalēkṣaṇa Á Á 25 Á Á

namaḥ kamalakiñjalkapiśaṅgāmalavāsasē Á
sarvabhūtanivāsāya namō’yuṅkṣmahi sākṣiṇē Á Á 26 Á Á

rūpaṃ bhagavatā tvētadaśēṣaklēśasaṅkṣayam Á
āviṣkṛtaṃ naḥ kliṣṭānāṃ kimanyadanukampitam Á Á 27 Á Á

ētāvattvaṃ hi vibhubhirbhāvyaṃ dīnēṣu vatsalaiḥ Á
yadanusmaryatē kālē svabuddhyābhadrarandhana Á Á 28 Á Á

yēnōpaśāntirbhūtānāṃ kṣullakānāmapīhatām Á
antarhitō’ntarhṛdayē kasmānnō vēda nāśiṣaḥ Á Á 29 Á Á

asāvēva varō’smākamīpsitō jagataḥ patē Á
prasannō bhagavān yēṣāmapavargagururgatiḥ Á Á 30 Á Á

varaṃ vṛṇīmahē’thāpi nātha tvatparataḥ parāt Á
na hyantastvadvibhūtīnāṃ sō’nanta iti gīyasē Á Á 31 Á Á

pārijātē’ñjasā labdhē sāraṅgō’nyanna sēvatē Á
tvadaṅghrimūlamāsādya sākṣātkiṃ kiṃ vṛṇīmahi Á Á 32 Á Á

yāvattē māyayā spṛṣṭā bhramāma iha karmabhiḥ Á
tāvadbhavatprasaṅgānāṃ saṅgaḥ syānnō bhavē bhavē Á Á 33 Á Á

tulayāma lavēnāpi na svargaṃ nāpunarbhavam Á
bhagavatsaṅgisaṅgasya martyānāṃ kimutāśiṣaḥ Á Á 34 Á Á

yatrēḍyantē kathā mṛṣṭāstṛṣṇāyāḥ praśamō yataḥ Á
nirvairaṃ yatra bhūtēṣu nōdvēgō yatra kaścana Á Á 35 Á Á

yatra nārāyaṇaḥ sākṣādbhagavānnyāsināṃ gatiḥ Á
saṃstūyatē satkathāsu muktasaṅgaiḥ punaḥ punaḥ Á Á 36 Á Á

tēṣāṃ vicaratāṃ padbhyāṃ tīrthānāṃ pāvanēcchayā Á
bhītasya kiṃ na rōcēta tāvakānāṃ samāgamaḥ Á Á 37 Á Á

vayaṃ tu sākṣādbhagavan bhavasya
priyasya sakhyuḥ kṣaṇasaṅgamēna Á

suduścikitsyasya bhavasya mṛtyō -
rbhiṣaktamaṃ tvādya gatiṃ gatāḥ sma Á Á 38 Á Á

yannaḥ svadhītaṃ guravaḥ prasāditā
viprāśca vṛddhāśca sadānuvṛttyā Á

āryā natāḥ suhṛdō bhrātaraśca
sarvāṇi bhūtānyanasūyayaiva Á Á 39 Á Á

yannaḥ sutaptaṃ tapa ētadīśa
nirandhasāṃ kālamadabhramapsu Á

sarvaṃ tadētatpuruṣasya bhūmnō
vṛṇīmahē tē paritōṣaṇāya Á Á 40 Á Á

manuḥ svayambhūrbhagavān bhavaśca
yē’nyē tapōjñānaviśuddhasattvāḥ Á

adṛṣṭapārā api yanmahimnaḥ
stuvantyathō tvā’’tmasamaṃ gṛṇīmaḥ Á Á 41 Á Á

namaḥ samāya śuddhāya puruṣāya parāya ca Á
vāsudēvāya sattvāya tubhyaṃ bhagavatē namaḥ Á Á 42 Á Á

maitrēya uvāca
iti pracētōbhirabhiṣṭutō hariḥ

prītastathētyāha śaraṇyavatsalaḥ Á
anicchatāṃ yānamatṛptacakṣuṣāṃ

yayau svadhāmānapavargavīryaḥ Á Á 43 Á Á

atha niryāya salilātp -
racētasa udanvataḥ Á

vīkṣyākupyandrumaiśchannāṃ
gāṃ gāṃ rōddhumivōcchritaiḥ Á Á 44 Á Á

tatō’gnimārutau rājannamuñcanmukhatō ruṣā Á
mahīṃ nirvīrudhaṃ kartuṃ saṃvartaka ivātyayē Á Á 45 Á Á

bhasmasātkriyamāṇāṃstāndrumān vīkṣya pitāmahaḥ Á
āgataḥ śamayāmāsa putrān barhiṣmatō nayaiḥ Á Á 46 Á Á

tatrāvaśiṣṭā yē vṛkṣā bhītā duhitaraṃ tadā Á
ujjahrustē pracētōbhya upadiṣṭāḥ svayambhuvā Á Á 47 Á Á

tē ca brahmaṇa ādēśānmāriṣāmupayēmirē Á
yasyāṃ mahadavajñānādajanyajanayōnijaḥ Á Á 48 Á Á

cākṣuṣē tvantarē prāptē prāksargē kālavidrutē Á
yaḥ sasarja prajā iṣṭāḥ sa dakṣō daivacōditaḥ Á Á 49 Á Á

yō jāyamānaḥ sarvēṣāṃ tējastējasvināṃ rucā Á
svayōpādatta dākṣyācca karmaṇāṃ dakṣamabruvan Á Á 50 Á Á

taṃ prajāsargarakṣāyāmanādirabhiṣicya ca Á
yuyōja yuyujē’nyāṃśca sa vai sarvaprajāpatīn Á Á 51 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

caturthaskandhē triṃśō’dhyāyaḥ Á Á

